
      ,,Er tungan í mér rauð?” spurði Þorlákur Helgi og rak tunguna nánast framan í systur sína.


      ,,Mín er miklu rauðari,” svaraði Kolfinna og sýndi honum tunguna í sér.


      ,,Mín er eins og sólin,” sagði bróðir hennar og stakk rauða tyggjóinu upp í sig. ,,Þín er bara eins og blóð. Oj, blóð.”


      ,,Sólin er gul en ekki rauð,” sagði telpan.


      ,,Birgitta, vinkona mín, segir að sólin sé græn á Grænlandi,” sagði Þorlákur Helgi.


      Það voru miklar annir hjá fjölskyldunni sem ætlaði að dytta að sumarbústaðnum um helgina. Pabbi hrærði í rauðu málningunni, mamma hrærði í hveitiskálinni því hún ætlaði að bjóða upp á rjúkandi heitt brauð í drekkutímanum. Á veröndinni bjó Kolfinna til hús fyrir dúkkurnar og Þorlákur Helgi bjó til bílskúr fyrir rauða slökkviliðsbílinn.

      ,,Hver vill mála þakið?” spurði pabbi þegar hann birtist á veröndinni eins og jólasveinn í rauðum strigaskóm, hvítum málningarbuxum, rauðri, slitinni peysu og með hvíta derhúfu.


      ,,Aaaaaaaaaaaaaaaaaaaaaaaaaaaaaaaaaaa,” öskraði Kolfinna skelfingu lostin þegar hún leit á pabba sinn. ,,Það er mús á húfunni þinni.”


      Þorlákur Helgi spratt á fætur en pabbi lét sér hvergi bregða. ,,Mús,” sagði hann rólegur. ,,Mig hefur alltaf langað í grillaða mús.”


      ,,Nei, pabbi,” sagði Þorlákur Helgi skelkaður. ,,Fólk borðar ekki mýs.”


      Kolfinna greip fyrir munninn. ,,Ég sá hana gægjast, pabbi. Í alvöru.”


      ,,Mig langar að eiga músina,” sagði drengurinn.


      ,,Þú mátt eiga hana ef þú finnur hana,” sagði pabbi, tók af sér húfuna og beygði sig brosandi að syni sínum.


      ,,Músin var rauð, pabbi,” sagði Kolfinna, ,,og pinkulítil. Hún hlýtur að hafa hlaupið niður bakið á þér.”


      ,,Ég vil fá rauða mús í afmælisgjöf,” sagði Þorlákur Helgi og grandskoðaði húfuna.


      ,,Þú færð mús og Kolfinna gráðugan kött,” sagði pabbi og klifraði upp á þak með rauðu málninguna.

      Í drekkutímanum reyndi Kolfinna að sannfæra alla um að hún væri ekki að skrökva.


      ,,Við skulum setja upp músagildrur í kvöld,” sagði pabbi glettinn á svip.


      ,,Nei, við megum ekki drepa litla greyið,” sagði Kolfinna.


      ,,Ég set þá bara mannagildru við rúmið þitt,” bætti Þorlákur Helgi við.


      ,,Heldurðu að það sé gott að kremjast í gildru. Þetta er bara lítið dýr með hjarta.”


      Mamma og pabbi skellihlóu en pabbi hló ekki lengi. Þegar hann hafði klætt sig aftur í vinnufötin og var kominn út fékk hann foss af rauðri málningu yfir sig. Pabbi hafði skilið málningardósina eftir uppi á þaki og það var eins og einhver hefði hvolft henni um leið og hann gekk út. Þorláki Helga og mömmu þótti fyndið að sjá pabba með rauðan haus en Kolfinna var alvarleg í bragði.


      ,,Rauða músin var örugglega að stríða þér,” sagði hún og brosti innra með sér. Samt skildi hún ekki hvernig lítil mús gat hafa hvolft úr þetta stórri málningardós.

      Um kvöldið hringaði mamma sig niður í sófanum eins og mús en pabbi lét fara vel um sig í hægindastólnum í nýju kisu-inniskónum sínum. Börnin höfðu sett nokkra brauðmola í gluggakistuna við hliðina á litlum vörubíl sem var með vatn á pallinum. Þorlákur Helgi hafði líka skilið eftir einn lakkrísbita við opinn gluggann. ,,Kannski er líka nammidagur hjá músinni,” hvíslaði hann. ,,Biðjum Guð um að láta músina koma.”


      ,,Músin getur örugglega dáið ef það verður kalt í nótt,” sagði Kolfinna áhyggjufull og starði út um gluggann.


      ,,Hún má sofa uppi í mínu rúmi ef hún vill,” svaraði Þorlákur Helgi. ,,Og nota koddann minn.”


      Allt í einu heyrðu börnin þrusk. Þau sperrtu eyrun eins og hundar og rýndu út í dimmt kvöldið sem tunglið reyndi að lýsa upp. ,,Ussssssss,” sagði Kolfinna og brá fingri upp að vörunum.


      Systkinin héldu niðri í sér andanum og gægðust undan sænginni. Eftir augnablik trítlaði lítil, rauð mús inn um gluggann og nartaði í góðgætið. Þorlákur Helgi vildi kalla á mömmu og pabba en Kolfinna sagði að músin væri leyndarmálið þeirra.

      ,,Ææææææææææææææææææææ,” öskraði pabbi þegar hann ráfaði um í eldhúsinu árla morguns og smeygði sér í kisu-inniskóna. Einhver hafði sett músagildru inn í annan skóinn. Blóðið fossaði úr stóru tánni. Mamma brosti þegar hún sótti plástur af því að það var mynd af mús á plástrinum. Krakkarnir glaðvöknuðu þegar pabbi öskraði og litu strax á gluggakistuna. Það eina sem blasti við þeim var vörubíllinn með tóman pall.


      ,,Músin er búin að klára allt,” sagði Kolfinna glöð.


      ,,Segjum mömmu og pabba,” sagði Þorlákur Helgi en Kolfinna andmælti.


      ,,Af hverju ætli músin sé rauð?” spurði telpan þegar hún klæddi sig.


      ,,Kannski er hún gölluð,” sagði litli bróðir hennar.


      ,,Kannski hefur pabbi óvart málað hana,” sagði Kolfinna. ,,Vonandi kemur hún aftur í dag.”


      ,,Ég ætla að smíða rúm handa henni,” sagði drengurinn.


      ,,Kannski þurfum við að smíða kojur. Hún gæti átt stóra fjölskyldu,” sagði Kolfinna.

      Systkinin settu morgunkorn, lakkrís og kex í litla skál á veröndina. Á meðan þau biðu eftir músinni bjuggu þau til pinkulítið rúm. Mamma hjálpaði þeim að saga spýtur sem þau negldu saman og pússuðu með sandpappír. Þorlákur Helgi klippti oggulítið gat á koddann hans pabba og togaði út smá fiður. Kolfinna fékk lánaðan bómul úr snyrtibuddunni hennar mömmu og síðan bjuggu þau til mjúka dýnu.


      ,,Við getum notað eitt Cheerios fyrir kodda,” sagði Þorlákur Helgi.


      ,,Mýs vilja ekki kodda,” sagði Kolfinna. ,,Þær stinga hausnum bara inn í feldinn á sér.”


      ,,Hún getur þá borðað koddann,” sagði bróðir hennar.


      Pabbi lauk við að mála þakið og mamma hjálpaði honum að setja upp þakrennur. ,,Hvar á músin eiginlega heima?” spurði Þorlákur Helgi óþolinmóður og svipaðist um.


      ,,Ef þetta er hagamús þá á hún heima úti í móa en ef þetta er húsamús þá býr hún undir sumarbústaðnum,” sagði mamma. ,,Eða inni í honum,” bætti hún við brosandi.


      ,,Kannski er hún ennþá södd,” sagði Kolfinna.


      ,,Kannski vill hún bara grillað lambakjöt,” sagði Þorlákur Helgi og passaði að golan feykti ekki litlu dýnunni út í móa.


      


      



      [image: _mynd%20006.eps]



      



      


      


      Í sama mund og mamma og pabbi fóru inn til að fá sér kaffisopa birtist litla, rauða músin á veröndinni. Kolfinna hnippti í bróður sinn. ,,Hún er komin, litla greyið.” Þorlákur Helgi galopnaði augun og sagði að músin væri rauðari en rauðasta peysan hans. Músin nartaði í kexið og kippti sér ekki upp við það þótt systkinin læddust nær. Þorlák Helga langaði að halda á músinni en systir hans sagði að þau mættu ekki fæla hana í burtu.


      Skyndilega stökk músin af stað og hvarf sýnum þeirra á augabragði. ,,Þetta er galdramús,” sagði Þorlákur Helgi yfir sig hissa og skimaði í allar áttir.


      ,,Sú er snögg,” sagði Kolfinna en allt í einu var músin komin aftur.


      Þegar músin trítlaði rólega niður veröndina og út á flötina fylgdu krakkarnir henni eftir. ,,Hún vill að við eltum sig,” sagði Kolfinna og greip í hönd bróður síns. ,,Kannski langar hana að sýna okkur fjölskylduna sína.”

      Músin hoppaði annað slagið upp í loftið eins og hún væri glöð yfir því að leika við krakkana. Hún hljóp fram og til baka en leit reglulega á leikfélaga sína. Skyndilega var eins og drægi fyrir sólu. Hávær hvinur heyrðist, líkt og loftsteinn væri að hrapa til jarðar og áður en krakkarnir vissu hvað var á seyði var músin horfin. Grimmur fálki hafði steypt sér niður og hrifsað litlu, rauðu músina upp með klónum.


      ,,Neiiiiiiiiiiiiiiiiiiiiiiiiiiiiiiii,” öskraði Kolfinna gráti nær þegar hún áttaði sig á því hvað hafði gerst. Þorlákur Helgi fékk tár í augun þegar hann horfði á eftir fálkanum fljúga upp í loftið með rauðu músina.


      ,,Sækjum pabba og mömmu,” sagði hann með skjálfandi rödd.


      ,,Nei, við verðum að bjarga henni sjálf,” sagði Kolfinna og hljóp af stað. Foreldrar þeirra höfðu heyrt öskur dóttur sinnar og hentust út.

      Fálkinn var svo hraðfleygur að það var eins og himinninn hefði gleypt hann. Kolfinna og Þorlákur Helgi voru sorgmædd. ,,Hún var svo sæt,” sagði Kolfinna og lét sig falla niður á milli þúfna.


      ,,Já, hún var algjört krútt,” sagði bróðir hennar. ,,Þetta er ljótur og leiðinlegur fugl.”


      Þau sögðu foreldrum sínum hvað hefði gerst og þegar pabbi sá blóðdropa á veröndinni trúði hann því loksins að rauða músin væri ekki hugarburður krakkanna.


      ,,Deyr músin?” spurði Þorlákur Helgi grátandi.


      ,,Ef þetta var fálki verður hann ekki lengi að éta hana. Fálkinn er grimmur ránfugl.”


      ,,Hver á þá að nota litla rúmið og dýnuna sem við bjuggum til?” spurði drengurinn.


      ,,Ef til vill finnið þið aðra mús í dag,” sagði mamma hughreystandi.


      ,,Þetta er örugglega eina rauða músin sem til er í öllum heiminum,” kjökraði Kolfinna. ,,Hún var næstum því orðin vinur okkar.”


      ,,Já, og ætlaði að gista hjá okkur,” bætti bróðir hennar við.

      Kvöldið var óralengi að líða. Kolfinna var með nefið klesst upp við rúðuna í tvo klukkutíma og Þorlákur Helgi lýsti út með vasaljósinu. ,,Hún er örugglega dáin,” sagði hann með reglulegu millibili. ,,Eigum við ekki bara að biðja mömmu að poppa.”


      ,,Ég er ekki svöng,” svaraði Kolfinna en hún hafði verið lystarlaus síðan músin hvarf. Hún þáði hvorki ís né súkkulaðiköku en Þorlákur Helgi borðaði hvorutveggja með bestu lyst. Pabbi útskýrði fyrir krökkunum að lögmál náttúrunnar væri yfirleitt það að stóru og sterku dýrin borðuðu þau litlu.


      ,,Það getur verið ósanngjarnt en svona er lífið,” sagði hann og hjálpaði krökkunum að þvo sér í framan og bursta tennurnar. Eftir að hafa sungið lagið „Dvel ég í draumahöll“ spenntu þau greipar.


      ,,Góði Guð, viltu taka vel á móti litlu, rauðu músinni því hún var vinur Kolfinnu og Þorláks Helga,” sagði pabbi. ,,Viltu líka fyrirgefa fálkanum því hann var örugglega að sálast úr hungri.”


      ,,Góði Guð, vonandi étur einhver risaeðla fálkann á morgun,” bætti Kolfinna reiðilega við og snaraði sér undir sængina.


      ,,Og kúkar honum út í sjó,” sagði Þorlákur Helgi og knúsaði systur sína.

      Glugginn í herbergi krakkanna var galopinn. Þorlákur Helgi hafði kveikt á vasaljósinu í gluggakistunni við hliðina á rúmi músarinnar. ,,Kannski kemur systir hennar eða bróðir í nótt,” sagði hann þegar systkinin stilltu öllu vandlega upp. Kolfinna var reið út í fálkann. Kvöldið var kalt og tunglið týnt á bak við skýin. Ágústmyrkrið var ógnvekjandi.


      ,,Eigum við ekki að loka glugganum?” spurði Þorlákur Helgi. ,,Mér er ískalt á tánum.”


      ,,En ef músin er lifandi og vill komast inn,” sagði Kolfinna. ,,Viltu kannski að hún deyi fyrir utan gluggann okkar?”


      ,,Pabbi sagði að hún væri dáin,” sagði drengurinn.


      ,,En kannski er hún lifandi. Kannski er hún fótbrotin langt, langt í burtu og kemst ekki heim.”


      ,,Þá getur hún bara velt sér alla leið hingað,” sagði Þorlákur Helgi. ,,Mýs geta það. Ég veit það.”


      ,,Nei, kjáninn þinn,” sagði Kolfinna og grúfði sig í koddann.


      ,,Kannski kemur hún til okkar sem engill. Kannski,” sagði bróðir hennar. ,,Þá má hún samt sofa í litla rúminu.”

      Um það bil sem Kolfinna var að festa blund heyrði hún þrusk fyrir utan gluggann. Hún rauk upp og rýndi út en sá bara lítinn fugl flögra fyrir utan. Líklega hefur hann fundið lykt af brauðinu sem mamma bakaði og viljað næla sér í bita. Kolfinna henti tveimur molum út en sofnaði svo von bráðar.


      Þegar langt var liðið á nóttina vaknaði hún við að einhver klappaði henni á kinnina. Hún hélt sig vera að dreyma og sneri sér yfir á hina hliðina. Aftur strauk einhver andlit hennar. Þegar hún opnaði augun munaði minnstu að hún ræki upp vein. Litla, rauða músin hafði hjúfrað sig upp að andliti hennar til að finna hlýju. Kolfinna spratt á fætur, vakti Þorlák Helga og þau störðu á litla vininn þeirra sem skalf af kulda.


      ,,Er hún engill?” spurði Þorlákur Helgi.


      ,,Nei, hún er lifandi. Sjáðu. Augun opnast og lokast,” sagði Kolfinna. ,,En hún er slösuð. Fálkinn hefur stungið klónum í hana.”


      ,,Vekjum mömmu og pabba,” sagði Þorlákur Helgi með kökkinn í hálsinum. ,,Músin, vinur minn, má ekki deyja.”

      Pabbi og mamma þutu á fætur þegar Kolfinna vakti þau. Mamma lyfti músinni varlega upp á meðan pabbi lét heitt vatn renna í pott. ,,Ég hef aldrei séð annað eins,” sagði mamma yfir sig hissa. ,,Og aldrei vitað til þess að mýs gætu verið rauðar.”


      ,,Ekki meiða hana,” sagði Kolfinna og hallaði sér yfir mömmu sína.


      ,,Hún er alveg máttlaus,” sagði mamma blíðlega og blés létt á músina sem hvíldi í öðrum lófa hennar.


      ,,Samt rataði hún alla leið til okkar. Eins gott að Þorlákur Helgi hafði kveikt á vasaljósinu.”


      ,,Já, eins gott að ég gerði það,” sagði hann og brosti út að eyrum. ,,Ég er svo sniðugur.”


      Pabbi var tilbúinn með pottinn og börnin fylgdust spennt með þegar mamma lét lófann síga ofan í volgt vatnið. Hún nuddaði feld músarinnar ofurvarlega og vatnið varð strax blóðlitað.


      ,,Músin er ennþá rauð,” sagði pabbi þegar mamma hafði þvegið músinni. ,,Ég hélt að hún væri alblóðug eða hefði dottið ofan í málninguna.”


      Eftir þvottinn vafði Kolfinna músinni varlega inn í viskustykki og lagði hana síðan í rúmið sitt. Skömmu seinna sofnuðu allir.

      Þegar krakkarnir vöknuðu haltraði músin um í gluggakistunni. Hún nartaði í brauðið og klóraði sér á nebbanum.


      ,,Hvað á hún að heita, litla greyið?” spurði mamma.


      ,,Jenna, eins og amma,” sagði Kolfinna.


      ,,Af hverju í höfuðið á henni?” spurði pabbi.


      ,,Sérðu ekki hvað þær eru líkar?”


      Pabbi hló dátt. ,,Ég held að amma Jenna verði ekki glöð yfir því að vera líkt við mús.”


      ,,En þær eru með alveg eins eyru,” sagði Kolfinna.


      ,,En amma er ekki með skott,” sagði Þorlákur Helgi. ,,Og svo er amma ekki rauð.”


      ,,Mér finnst hún samt lík ömmu,” sagði Kolfinna.


      Músin virtist una sér vel í faðmi fjölskyldunnar og mátaði rúmið sitt aftur og aftur. Pabbi faldi músagildrurnar og stakk kisu-inniskónum ofan í tösku. Allt í einu settist Kolfinna brúnaþung í sófann. ,,Þurfum við að fara heim á eftir?”


      Pabbi kinkaði kolli. ,,En músin?” spurði Kolfinna þá. ,,Við getum ekki skilið hana eftir.”


      ,,Hún bjargar sér eins og dýr gera yfirleitt,” sagði pabbi.


      ,,En hún er stórslösuð, pabbi,” sagði Þorlákur Helgi og klappaði litla skottinu. ,,Fálkinn stakk göt á hana. Hún gæti verið hálsbrotin.”

      Kolfinna og Þorlákur Helgi sátu í sófanum með músina í litla rúminu á milli sín. ,,Jæja,” sagði pabbi, ,,allt komið í bílinn. Nú förum við.”


      ,,Hún deyr ef við förum frá henni,” sagði Kolfinna miður sín.


      ,,Já, fálkinn étur hana aftur,” sagði Þorlákur Helgi.


      ,,Við getum komið með hana fljótlega, pabbi. Gerðu það. Hún má ekki vera ein svona slösuð.” Kolfinna leit bænaraugum á pabba sinn.


      Það var eins og músin væri að hlusta á samtalið því hún reis upp á afturlappirnar, sperrti eyrun og stökk upp í gluggakistuna. Pabbi sagði að mýs myndu deyja ef þær þyrftu að lifa einhverju hefðbundnu fjölskyldulífi. ,,Mýs bjarga sér þótt þær séu slasaðar. Og þær vilja vera einar.”


      Krakkarnir andmæltu en mamma og pabbi voru sammála um að músin myndi þrífast best í sumarbústaðnum. ,,Hún verður örugglega hér þegar við komum næst,” sagði mamma. ,,Og passar húsið fyrir okkur.”


      ,,Núna er músin horfin,” sagði Kolfinna þegar hún leit á gluggakistuna. Það var eins og jörðin hefði gleypt músina.


      ,,Hún hefur örugglega heyrt í ykkur,” sagði Þorlákur Helgi og kleip í eyrað á pabba. ,,Núna er hún skælandi undir sumarbústaðnum.”


      Kolfinna og Þorlákur Helgi voru með tárin í augunum þegar bíllinn renndi úr hlaði. Músin virtist týnd og tröllum gefin. En það sem þau vissu ekki var að litla, rauða músin hafði laumað sér ofan í úlpuvasa Kolfinnu og fylgdist forvitin með því sem fram fór í bílnum.

    Um höfundinn

Vissir þú að á 5 mínútna fresti, allt árið um kring, fer bók eftir Þorgrím Þráinsson í útleigu á bókasöfnum. Vissir þú að Þorgrímur spilaði fjölda landsleikja í knattspyrnu og var fyrirliði Vals í mörg ár? Vissir þú að París er hans eftirlætisborg og hann segist hafa búið þar fyrir 200 árum? Þorgrímur er þriggja barna faðir, ólst upp í Reykjavík og Ólafsvík og er stúdent frá Menntaskólanum í Reykjavík árið 1980. Nokkrum árum eftir stúdentsprófið varð hann þreyttur á Íslandi og skellti sér í frönskunám í Sorbonne háskóla í París. Að því loknu starfaði hann sem blaðamaður og ritstjóri Íþróttablaðsins og síðan var hann framkvæmdastjóri tóbaksvarnanefndar um átta ára skeið. Síðustu ár hefur hann unnið við að halda fyrirlestra í grunnskólum landsins undir yfirskriftinni; Eltu drauminn þinn!

Bækur Þorgríms eru orðnar 36 talsins. Hann hefur í tvígang hlotið Íslensku barnabókaverðlaunin, fyrst árið 1997 fyrir bókina Margt býr í myrkrinu og aftur árið 2010 fyrir Ertu Guð, afi? Spennusöguna Núll núll 9 völdu íslensk börn bestu bók ársins 2009 og hlaut hún því Bókaverðlaun barnanna. Ári síðar hlaut Ertu Guð afi? sömu verðlaun.Hann var borgarlistamaður Reykjavíkur árið 2013.

Fyrsta skáldsaga hans fyrir fullorðna, Allt hold er hey, kom út 2004.





Bækur eftir Þorgrím Þráinsson

1989 - Með fiðring í tánum*

1990 - Tár, bros og takkaskór

1991 - Mitt er þitt

1992 - Bak við bláu augun*

1992 - Lalli ljósastaur*

1993 - Spor í myrkri*

1994 - Kvöldsögur

1994 - Amo Amas

1995 - Sex augnablik*

1996 - Meistari Jón, predikari af Guðs náð

1997 - Margt býr í myrkrinu

1998 - Nóttin lifnar við

1998 - Hjálp, Keikó, hjálp

2000 - Hlæjandi refur

2000 - Kýrin sem hvarf

2003 - Litla skrímslið

2003 - Svalasta 7an*

2004 - Undir 4 augu*

2004 - Allt hold er hey*

2007 - Tár, bros og takkaskór, kilja

2007 - Hvernig gerirðu konuna þína hamingjusama

2008 - Litla rauða músin*

2008 - Þriðji ísbjörninn

2008 - Núll núll 9

2009 - Þokan*

2010 - Ertu Guð, afi?

2011 - Steina-Petra

2011 - Áfram, hærra!

2012 - Krakkinn sem hvarf*

2014 - Núi & Nía

2014 - Hjálp*

2015 - Nía fýkur burt (Núi & Nía)

2015 - Ég elska máva*

2016 - Henry og hetjurnar*

2017 - Henry hittir í mark*

2018 -Íslenska kraftaverkið : á bak við tjöldin

2018 - Henry rænt í Rússlandi*






* Fáanleg sem rafbók

